
UUM ONLINE: Pandemik Covid-19 telah memberi impak besar ke atas semua sektor termasuk 
pendidikan sehingga menyebabkan sesi pengajaran dan pembelajaran dijalankan secara maya.  
 
Kelas secara dalam talian merupakan norma baharu yang dilalui pelajar ternyata menjadi cabaran 
kepada proses pembelajaran berikutan pelaksanaan Perintah Kawalan Pergerakan (PKP) hingga 
ada antara pelajar menghadapi ketidakstabilan emosi kerana berada terlalu lama di rumah tanpa 
menjalani sebarang aktiviti yang menjadi kebiasaan sebelum era pandemik seperti tidak bertemu 
rakan sebaya atau menjalani aktiviti kokurikulum.  
 
Sehubungan itu, TISSA-UUM telah mengadakan sesi ‘Sampul Raya Simpul Kasih TISSA-UUM’ 
sebagai sokongan kaunseling dan pengurusan emosi bagi mengurangkan rasa kegelisahan dan 
meningkatkan semangat pelajar dalam menghadapi norma baharu serta perancangan masa 
hadapan mereka. 
 
Program anjuran bersama Jawatankuasa Pembangunan Pelajar TISSA-UUM, Kelab Perakaunan 
UUM (NOVAC) dan wakil MPP-TISSA itu  dikhususkan kepada dengan pelajar Semester 1 dan 2 
TISSA-UUM yang majoritinya belum pernah menjejakkan kaki ke kampus UUM Sintok. 
 
Dekan TISSA-UUM, Prof. Madya Dr. Rose Shamsiah Samsudin berkata,  antara objektif program 
ini adalah memberi sokongan kaunseling kepada pelajar sasaran dan memastikan pelajar tidak 
ketinggalan dalam pengajian mereka. 
 
Menurutnya, pelbagai aktiviti interaktif dan perkongsian maklumat telah diadakan sepanjang 
program tersebut berserta ceramah kaunseling dari Unit Kaunseling UUM.   
 
Katanya, program itu juga telah memperkenalkan sistem ‘Buddy’ yang dipercayai dapat 
mengurangkan ketidakselesaan pelajar dalam tempoh pembelajaran secara atas talian dan pada 
masa yang sama memberi semangat kepada mereka untuk meneruskan pengajian. 

